
Frá skólastjóra 
 

Ágætu lesendur 
 

Hið formlega íslenska sumar er komið og tíminn þangað 
til að náttúrulegt sumar kemur heitir vor. Krókusar kíkja 
upp úr moldinni og grænt grasið er að sigra sinuna. 
Þannig vaknar heimurinn af sínum Þyrnirósarsvefni með 
kossi vorsins og umbreytist. Líf okkar er litað af breyting-
um í náttúrunni og breytingum sem eru mannanna verk. 
Nú verða þær breytingar að ég fer á eftirlaun í byrjun 
ágúst eftir sumarleyfi. Eins og ég hef þegar greint frá, 
hefur nýr skólastjóri verið ráðinn að skólanum. Hún heitir 
Arndís Steinþórsdóttir, en hún starfaði sem kennari við 
skólann á árunum 2000 til 2005. Síðan Arndís var hér, 
hefur hún gegnt ýmsum störfum í grunnskóla, starfað 
sem skólastjórnandi og menntað sig til stjórnunarstarfa. 
Arndís kom fimmtudaginn 28. apríl og heilsaði upp á 
starfsfólkið. Við áttum gott samtal um starfið í skólanum 
en Arndís þekkir vel til þess frá fyrri tíð og þekkir enn 
marga sem hún starfaði með á árum áður. Henni finnst 
mikilvægt að sú góða menning sem ríkir í skólanum verði 
varðveitt. Við höfum ákveðið að hún eigi nokkra fundi 
með mér og Þórði aðstoðarskólastjóra fram á sumar en 
formlega tekur Arndís til starfa 1. ágúst.  
 

Fjölgreindaleikarnir voru 19. og 20. apríl. Nú geta allir 
farið inn á heimasíðu skólans og skoðað ljósmyndir frá 
dögunum. Fjölgreindaleikarnir gengu einstaklega vel eins 
og í hin tvö skiptin sem þeir hafa verið. Við munum halda 
reynslu um leikana til haga þangað til næst, því að það er 
samdóma álit allra að þeir verði áfram reglulegur þáttur í 
starfi skólans. Það var ótrúlegt að reyna hvað þetta gekk 
vel og hvað nemendur voru ánægðir. Ég hef verið að 
segja við samstarfsfólkið að þó að verkefnin séu í brenni-
punkti þá eru margar og spennandi hliðarafurðir af 
leikunum. Unglingar sýndu mikla ábyrgð og veittu 
þessum 32 hópum forystu og gættu þess að allir væru 
með og að enginn tíndist. Yngstu börnin voru sæl, glöð 
og örugg í hópunum.  Ekkert ámælisvert atvik kom upp í 
samskiptum barnanna og þau liðu léttstíg um húsið. 
Hægt og rólega fóru þau úr einni kennslustofunni í aðra 

og gættu að því að hóparnir liðu hverjir framhjá öðrum án 
árekstra. Þetta var krefjandi fyrir börnin, sérstaklega þau 
yngri þó að ekki bæri á neinu meðan á leikunum stóð. Við 
fréttum af því að nokkur óróleiki hefði verið í frístundastarfinu 
sem segir okkur að þess þurfi að gæta næst að hafa 
„hvílandi“ verkefni báða dagana að loknum leikunum. Á 
nokkrum stöðum varð ég var við að eldri nemendur nýttu sér 
þekkingu sína og fræddu yngri börnin ef um slík verkefni var 
að ræða. Einnig var uppröðun í verkefnum þannig að yngra 
og eldra barn unnu saman. Ég vona að foreldrar hafi fengið 
jákvæðar umsagnir um leikana frá börnunum eins og við 
fengum frá þeim hér í skólanum. Áhugi og ánægja skein úr 
hverju andliti. 
 

Í síðasta pistli vék ég að nýju deiliskipulagi hér vestan við 
skólann og sunnan við menntavísindasvið HÍ. Nú stendur yfir 
kynning á skipulaginu sem lýkur 27. maí en sá dagur er 
einnig síðasti til að koma athugasemdum á framfæri. (Nánar 
á heimasíðu skólans.) 
 

Gleðilegt sumar, 
 

Ásgeir Beinteinsson 
skólastjóri Háteigsskóla 

 

 

Vorhátíð 

Vorhátíð foreldrafélagsins verður laugardaginn 7. maí. Að 
lokinni skrúðgöngu verða ýmis atriði í boði, bæði sýningar 
nemenda út um allan skóla, pylsu- og íssala, andlitsmálun, 
kaffihús og margt fleira. Nánari upplýsingar koma fljótlega. 

 

Glæsilegur árangur í skákinni 
A-sveit Háteigsskóla mætti mjög einbeitt til leiks á 
Íslandsmót grunnskóla 8. - 10. bekkjar um síðustu helgi. Ekki 
veitti af góðri einbeitingu því sveitin skartaði skákmönnum úr 
3. - 5. bekk og var því yngst allra sveita á mótinu.  
 

Þessir vösku skákmenn létu engan bilbug á sér finna þó 
stundum væri aldursmunurinn mikill og fóru þeir framúr 
björtustu vonum liðsstjórans!  
Þeir enduðu í efri helmingi mótsins; í 8. sæti með 17 
vinninga, en alls tefldu 16 skáksveitir í mótinu. Framtíðin er 
svo sannarlega björt hjá Háteigsskóla! 

Kjartan Maack, skákkennari og liðstjóri. 

Uppskera verkhrings 
Miðvikudaginn 6. apríl var uppskerudagur hjá verkhring á 
unglingastigi. Þar var sýndur afrakstur sjálfstæðra 
verkefna hjá unglingunum og kenndi svo sannarlega 
margra grasa, því fjölbreytileikinn var ævintýralegur! Fyrir 
hádegi fóru kennarar á milli til að meta verkefnin, en eftir 
hádegi var foreldrum unglinganna og yngri nemendum 
boðið að koma og skoða og fræðast. Myndir eru komnar 
á heimasíðu og sýna þær aðeins brot af því sem boðið 
var upp á. Á vorhátíð verða einhver þessara verkefna 
gestum til sýnis. Unglingunum og kennurum þeirra er 
óskað til hamingju með einstaklega glæsilega sýningu! 

Ævintýrasaga í anda H. C. Andersen 
Einu sinni var kóngsríki á miðju Atlantshafi. Þar var 
kóngur sem hét Þorvaldur. Hann átti dóttur sem hét 
Safíra. Konan hans dó fyrir löngu og nú hefur hann verið 
ekkjumaður í mörg ár og enga konu fundið. Dóttir hans, 
Safíra, var með himinblá augu og ljóst hár eins og 
sólblóm. Þetta var lítið kóngsríki og fáir bjuggu í því. En 
nóg var af vatni, mat og peningum. Ekki var mikil fátækt í 
þorpinu og allir áttu hús og húsgögn. Kóngur hugsaði vel 
um þorpsbúa. En einn daginn skall á óveður og allir 
þorpsbúar þurftu að halda sig inni. Daginn eftir var allt 
þorpið í rúst og allt þorpið var næstum því ónýtt og 
enginn gat labbað um göturnar út af öllu ruslinu sem 
barst með storminum. Allar uppskerur horfnar og ekki var 
mikill matur eftir. Kóngur var leiður og Safíra líka. Allir 
voru leiðir út af því sem gerðist og lítið gátu þau gert. 
Óveðrið stóð í það langan tíma að allt var í rúst. Fínu 
garðar Safíru voru ónýtir. Allir þorpsbúar ákváðu þá að 
standa saman og taka til í öllu þorpinu. Allir náðu að taka 
til og gera við húsin og Þorvaldur vildi hjálpa og allt gekk 
vel og lífið fór að ganga sinn vanagang. 

Elísabet Arna Vésteinsdóttir, 5. bekk 
 

Stóra upplestrarkeppnin í 7. bekk 
Miðvikudaginn 6. apríl var lokahátíð Stóru upplestrar-
keppninnar haldin í Ráðhúsi Reykjavík. 
Undankeppni hjá okkur var haldin í mars og þá voru þær 
Elín Katla Henrysdóttir og Freyja Sól Kjartansdóttir valdar 
til að vera fulltrúar okkar á lokahátíðinni. Helga Sonja 
Matthíasdóttir var til vara. Elín og Freyja stóðu sig með 
sóma þó ekki ynnu þær verðlaun. 
Alls kepptu 15 nemendur úr 7. bekk í undankeppninni og 
stóðu þeir sig allir með mikilli prýði.  

 

Blóm 
 

Blómin eru falleg. 
Blómin eru alls staðar. 
Eins og þú og ég. 
 

Þau vaxa á sumrin  
og deyja á veturna. 
Þau drekka vatn og borða mold 
eins og við drekkum vatn  
og borðum mat. 
 

Blómin eru eins og ég og þú. 
 

Viktoría H. Phang Mánadóttir, 9. bekk 
 

 

Fjölgreindaleikar 
Dagana 19. og 20. apríl voru haldnir fjölgreindaleikar í 
Háteigsskóla. Þetta er í þriðja sinn sem við höldum 
fjölgreindaleika og ríkir alla jafna mikil ánægja með þá. 
Fjölbreytt verkefni voru í boði báða dagana, svo sem 
núvitund, mandölur, dans, umræður um íþróttaiðkun og 
umhverfismál, að þekkja fuglahljóð og að reisa horgemling, 
myndlistarverkefni, slökun, jóga og nudd, hraðskák, fuglafit, 
saga popptónlistar, margs konar spurningaleikir, eðlisfræði-
verkefni, smásjárþrautir, spil og lestur og þá er ekki allt upp 
talið. Einstaklega gaman var að sjá hve unglingarnir tóku 
mikla ábyrgð á yngstu nemendum skólans. Fjöldi mynda frá 
leikunum eru komnar á heimasíðuna og hér fyrir neðan er 
frásögn eins þátttakandans. 

Þemadagar 
Mér fannst mjög gaman því að maður var ekkert í bókum og 
maður var að hreyfa sig mikið. Skemmtilegasta stöðin var 
Kahoot stöðin. Það væri hægt að hafa stöðvarnar lengri og 
hafa þemadagana í viku. Ef ég mundi hafa stöð væri það 
eitthvað að gera með íþróttir, t.d. tvö lið og liðið sem hittir í 
körfuna oftast vinnur.        Jóhannes Liljan Árnason, 6. bekk 

Saga af stelpu 

Einu sinni var stelpa sem hét Anna og hún var búin að gera 
eina sögu, „Skrýtni heimur“ og hún æfði skák og ballet og 
líka að lesa og skrifa og að vera góð og það var svo gaman 
að vera í skólanum því þar voru svo margir góðir vinir og hún 
átti góða fjölskyldu, hún átti litla bróður sem hét Jón Louie, 
hann var rosa krútt og stóran bróður sem hét Tristan 
Theodór, hann var rosa góður því hann leyfði manni að gera 
allt, líka að gera á undan honum og mömmu sem var frá 
Namibíu og þá kunni ég Afríkans. Og pabba sem var góður 
því hann leyfði mér oft að leika við vini mína og allir í þessari 
fjölskyldu voru róleg og ég átti tvö ættarnöfn, þau voru 
svona, Freyaan og Thoroddsen og þetta var ljúft líf eins og 
hjá blómi, það leiðinlegasta var þegar amma kemur og sér 
sykur og hún á að passa mig segir hún, það er óhollt að vera 
með sykur, þá segi ég OK. Þannig er lífið mitt. 

Anna Katarina F. Thoroddsen, 2. bekk 

Stærðfræðikeppni grunnskólanna 
Sunnudaginn 3. apríl fór fram verðlaunaafhending í MR 
vegna árlegrar grunnskólakeppni í stærðfræði sem kennarar 
skólans standa fyrir. 
 

Okkar nemendur stóðu sig vel, en verðlaun hlutu Emil 
Fjóluson Thoroddsen fyrir 2. sætið hjá tíunda bekk og Hákon 
Jan Norðfjörð hlaut verðlaun fyrir 10. sætið hjá áttunda bekk. 
 

Sérstaka athygli vakti árangur Emils í þessari keppni, en 
hann fékk fyrst undanþágu 11 ára gamall, í 6. bekk, til að 
taka þátt í keppni 8. bekkinga, en þá varð hann í 4. sæti. 
Næstu 3 árin á eftir varð hann í fyrsta sæti keppninnar en 
hlaut nú 2. sætið eins og áður segir. 
 

Verðlaunahöfum og þátttakendum öllum er óskað innilega til 
hamingju með góðan árangur. 

Helgi Baldursson, kennari 

          Spakmæli mánaðarins:           
Eftirvæntingin er 

stækkunargler morgundagsins. 


